
Arabako zortzi herri dantzan asteburu honetan ‘Vital Araban zehar’ ekimenaren eskutik

• Emanaldiak ostiralean, larunbatean eta igandean izango dira Lezan, Lantziegon, Moreda Araban, Zuhatzu-Kuartangon, Bergantzun, Done Bikendi Haranan eta Heredian. Ixona da, musikaren ordez, umore eta magia ikuskizun bat izango duen bakarra   

Vitoria-Gasteiz, 2026ko uztailak 9.- Uztaila iristearekin batera, ‘Vital Araban zehar’ programak bere jarduera areagotzen du. Asteburu honetan, berriz ere, Arabako bederatzi udalerrik hitzorduak izango dituzte gure lurraldeko eta Trebiñuko herrietara udako hilabeteetan kultura jarduerak eramateko Vital Fundazioaren programa horren esparruan. Bihartik igandera bitartean, Lezan, Lantziegon, Moreda Araban, Zuhatzu-Kuartangon, Bergantzun, Done Bikendi Aranan eta Heredian erritmo askotariko musika-kontzertuak izango dira. Ixona da magia ikuskizun bat izango duen bakarra.

Programazioa bihar hasiko da, ostirala, 20:00etan, Lezako plazan, Aldakan taldearen emanaldiaren eskutik. Cumbia, funk, afrobeat, sanba, songo, gospel nahiz swing erritmoan, taldeak mezu alaia eta kutsakorra helarazten du bertaratutakoak mugiarazteko.

Larunbatean, Gasteiz Big Band taldeak jazz, swing eta musika garaikideko errepertorioa eramango du Lantziegoko elizako plazara (19:30ean). Talde honetako 20 instrumentista profesionalek benetako dantza-makina diren banda horien hasierako garaiko espiritua aldarrikatzen dute, egungo proposamenekin uztartuta, jazza eta zuzeneko musika publiko ororentzat zabaltzearen aldeko apustuari jarraiki. Ordu erdi geroago, Moreda Arabako eskola zaharretako lorategietan, Incomprendida Casandra taldearen emanaldia izango da. Gasteizko talde horrek nortasun propioa duen egile-rockaren aldeko apustua egiten du, pop, rock alternatibo eta indiaren eraginak batuz, identitatez betetako abesti originalen errepertorioa eraikitzeko. Musika-eguna 20:30ean amaituko da, Zuhatzu-Kuartango udaletxe inguruan, Seis en Manila taldearen eskutik, pop eta rock arrakasta handien bertsioetan espezializatutako talde gasteiztarra. Bere proposamenak estatuko eta nazioarteko klasikoak uztartzen ditu, freskotasunez, hurbiltasunez eta eszenaratze dinamikoz interpretatuta, eta kontzertu bakoitza abestera eta partekatzera gonbidatzen du.

Igandean, atseden eguna izan beharrean, lau emanaldi berri izango dira. Eguerdian, 13:00etan, Como Son Son taldeak Bergantzuko erabilera anitzeko gunean joko du. Bere erritmo latindar eta karibetarrek dantzaz eta musikaz gozatzera gonbidatuko dute, Kubako zapore eta energiaz betetako errepertorioaren bidez. Bien bitartean, Lobo & Carmine taldea birritan arituko da. Bikote akustiko horrek country, folk amerikarra eta mugako soinuak eskainiko ditu 13:30ean Done Bikendi Haranako plazan eta 18:00etan Herediako plazan.

Ixona da asteburu honetan Sin varita y con sombrero ikuskizuna hartzea erabaki duen udalerri bakarra, 17:30ean, gizarte etxean. Dramagia konpainiak sortutako magia eta umorezko ikuskizun dibertigarria da. Dominique Legrand ilusionista frantziarraren mendebaldeko magia eta Chin-Chon laguntzaile txinatarraren ekialdeko arteak uztartzen ditu, eta sorpresaz, gagez eta ilusionismo saioz betetako ikuskizuna sortzen du publiko ororentzat. 

‘Vital Araban zehar’ ekimenaren XXII. edizioak 103 kultura jarduera eramango ditu aurten Arabako sei kuadrillatako 49 udalerritako 68 herritara (Vitoria-Gasteiz izan ezik) eta Trebiñuko beste hirutara. Orotara, musika taldeen 55 kontzertu, 38 antzerki-emanaldi, 5 abesbatza-errezitaldi eta 5 dantza-erakustaldi disfrutatzeko aukera izango da, bertako artisten eskutik.

